
Penggiat drama dan teater ini dilahirkan pada 18 Januari 1929 di Jalan Hatin, Pulau Pinang. Ayahnya, Hassan Aluih Pakcik Kaya adalah seorang tukang karang boria yang terkenal di Pulau Pinang pada waktu itu. Ayahnya meninggal ketika Noordin berumur tiga tahun. Emaknya juga pandai bersyair serta bercerita dan sering mendodoikan Noordin dengan hikayat 1001 Malam, nazam “Dua Puluh Lima Nabi” dan bacaan surah pendek. Bakat yang ada pada Noordin diperturunkan daripada emak dan ayahnya.
Memulakan persekolahan di Sekolah Melayu Perak Road, Pulau Pinang, Sekolah Penang Free School (1945-1950), Mengikuti kursus perguruan di Teachers’ Training College, Kirkby, United Kingdom (1952). Semasa di Kirkby, beliau mendalami Kesusasteraan Inggeris dan Barat, terutamanya melalui karya Shakespeare, Sheridan, Goldsmith dan Moliere. Pada tahun 1962, beliau melanjutkan pengajian di Universiti London dalam bidang Pengajaran Bahasa dan Sastera Inggeris. Pada akhir tahun 1976, beliau mengikuti kursus Drama dan Pembelajaran di Universiti of Newcastle.
Penglibatan Noordin Hassan dalam bidang kesusasteraan tertumpu dalam bidang drama dan teater. Sepanjang penglibatannya dalam dunia drama mulai 1953, beliau telah menghasilkan tidak kurang daripada 30 buat drama dan kareografi tarian. Noordin Hassan terkenal dengan gelaran ‘Datuk Drama dan Cikgu Drama’. Pada tahun 1962 lagi beliau telah menerima anugerah drama terbaik untuk karyanya “Hujan Panas di Bumi Melaka” dalam Pesta Majlis Kesenian Pulau Pinang. Pada tahun 1972, Noordin Hassan telah memenangi Hadiah Karya Sastera dengan dramanya yang berjudul “Bukan Lalang Ditiup Angin”. Drama ini telah diterbitkan oleh Dewan Bahasa dan Pustaka dalam tahun 1979 bersama-sama dramanya yang bertajuk “Tiang Seri Tegak Berlima” dan ‘Pintu” dengan judul Bukan Lalang Ditiup Angin. Dalam Pestarama Drama Maktab-maktab Perguruan Peringkat Kebangsaan 1974, dramanya “Tiang Seri Tegak Berlima” meraih anugerah skrip terbaik dan pengarah terbaik. Drama-dramanya “Anak Tanjung” dan “Peran” telah memenangi Hadiah Sastera Malaysia tahun 1986/87 dan 1990/91.
Kesemua karya Noordin Hassan telah berjaya meletakkan nama beliau tinggi sebagai salah seorang tokoh yang berani mengemukakan pandangan dengan spontan, sehinggakan beliau dianggap sebagai salah seorang yang telah merubah teater Malaysia dengan gaya yang cukup asli. Atas sumbangannya yang amat besar dalam kesusasteraan Melayu, beliau telah dianugerahkan bintang Ahli Mangku Negara oleh Yang di-Pertuan Agong pada tahun 1979, Anugerah Penulis S.E.A. pada tahun 1987 dan 'Anugerah Sasterawan Negara’ pada tahun 1993 manakala pada tahun 1994, Noordin Hassan dianugerahkan Pingat Darjat Setia Pangkuan Negeri (DSPN) daripada kerajaan Pulau Pinang yang membolehkan beliau bergelar Dato’ Noordin Hassan.
Mula menghasilkan drama-drama yang penting dan bermutu tinggi, yang menyebabkan beliau dianggap sebagai pelopor teater moden di Malaysia ketika di Maktab Perguruan Sultan Idris di Tanjung Malim. Teaternya yang awal “Bukan Lalang Ditiup Angin” (1970) terhasil sesudah peristiwa tragedi 13 Mei 1969. Selama berada di Tanjung Malim, beliau menghasilkan tiga buah drama lagi antaranya “... Mendengar Tupai Membaca Kitab” (1971), “Tiang Seri Tegak Berlima” (1973) dan drama “Pintu” (1975). Noordin pernah bertugas sebagai Pegawai Penerbitan Rancangan di Bahagian Drama, Radio dan Televisyen Malaysia (RTM). berkesempatan menulis skrip-skrip drama televisyen yang kemudiannya telah dipindahkan ke kaca televisyen seperti “PJ” (1985), “Puteri Bongsu” (1986), “Hijab” (1986), “Dian” (1987) dan “Bumi Kita” sebanyak lima episod pada tahun 1987.
Krishen Jit dalam eseinya yang berjudul ‘Teater Moden Malaysia – Satu Esei Retrospektif’(1970) menyatakan bahawa dalam ‘Bukan Lalang Ditiup Angin’, khalayak dapat melihat kemandirian Noordin sebagai nasionalis, seniman, ahli bahasa dan seorang pemikir Islam yang progresif. Imej-imej yang digunakannya penuh dengan alegori. Ini disebabkan tujuannya untuk mendedahkan ciri-ciri ambiguiti yang ironik dalam kehidupan masyarakat.
Manakala Mana Sikana dalam bukunya yang berjudul ‘Pemikiran Drama 1971-1977’, dalam Di Sekitar Pemikiran Drama Moden menganggap Noordin sebagai pelopor drama-drama bentuk baru, eksperimentalis, yang sama dengan level absurditisme. Walau bagaimanapun, jika pengertian absurd menurut falsafah Barat memanglah tidak tepat, kerana pengertian konsep itu – sesuai dengan fahaman dan budaya bangsa itu sendiri. Ini dapat disandarkan kepada stail dan teknik NH yang tidak mendedahkan watak-watak Melayu (yang penuh ciri-ciri absurd ala Melayu itu?) dengan cara lama, cara tukang cerita atau para dalang mementaskan wayang, atau mengikut gaya pengarang-pengarang realis abad ke-20, menghasilkan naskhah drama. 

